
  

 

CABINET 
 

COFNODION Y CYFARFOD O BELL A GYNHALIWYD DRWY MICROSOFT 
TEAMS 

DDYDD MERCHER, 25 TACHWEDD 2020 AM 10.30 A.M. 
 

YN BRESENNOL: 
 

Y Cynghorydd P. Marsden (Arweinydd) – Cadeirydd  
 

Y Cynghorwyr: 
 

S. Cook (Gofal Cymdeithasol), N. George (Gwastraff a Diogelwch y Cyhoedd), S. Morgan 
(Economi a Menter), E. Stenner (Perfformiad a Gwasanaethau i Gwsmeriaid) ac R. Whiting 
(Dysgu a Chyflawniad). 

Ynghyd â: 
 
 C. Harrhy (Prif Weithredwr), D. Street (Cyfarwyddwr Corfforaethol – Gwasanaethau 

Cymdeithasol a Thai) ac M.S. Williams (Cyfarwyddwr Corfforaethol Dros Dro – Cymunedau).  
  

Hefyd yn Bresennol: 
 

A. Dallimore (Rheolwr Gwasanaethau Adfywio), T. Broadhurst (Rheolwr Stadau), P. Cooke 
(Uwch Swyddog Polisi), P. Griffiths (Rheolwr Strategaeth Mannau Gwyrdd a Mynwentydd), S. 
Harris (Pennaeth Gwasanaethau Ariannol a Swyddog Adran 151), R. Hartshorn (Pennaeth 
Gwasanaethau Diogelwch y Cyhoedd, Cymunedau a Hamdden), K. Peters (Rheolwr Polisi 
Corfforaethol), P. Rossiter (Swyddog Ynni a Dŵr), R. Tranter (Pennaeth Gwasanaethau 
Cyfreithiol a Swyddog Monitro), C. Evans (Swyddog Gwasanaethau Pwyllgor).  

 
 

1. YMDDIHEURIADAU AM ABSENOLDEB 
 

Derbyniwyd ymddiheuriadau am absenoldeb gan y Cynghorwyr C.J. Gordon (Gwasanaethau 
Corfforaethol), L. Phipps (Tai ac Eiddo), J. Ridgewell (Amgylchedd ac Isadeiledd) ac R. 
Edmunds (Cyfarwyddwr Corfforaethol – Addysg a Gwasanaethau Corfforaethol). 

 
 

2. DATGANIADAU O FUDDIANT 
 

Ni wnaed dim datganiadau ar ddechrau nac yn ystod y cyfarfod. 
 
 

3. CABINET – 11 TACHWEDD 2020 
 

PENDERFYNWYD cymeradwyo cofnodion y cyfarfod a gynhaliwyd ar 11 Tachwedd 
2020 fel cofnod cywir. 

 
 
4. BLAENRAGLEN WAITH Y CABINET – I’W NODI 
 
 Darparwyd Blaenraglen Waith y Cabinet i’r Cabinet, yn manylu ar yr adroddiadau a drefnwyd 

rhwng 25 Tachwedd 2020 a 16 Rhagfyr 2020.  Atgoffwyd yr Aelodau mai dogfen waith fyw yw 
Blaenraglen Waith y Cabinet ac felly y gallai fod newidiadau iddi.  



  

 
 Ar ôl ystyried a thrafod, cynigiwyd ac eiliwyd y dylid nodi'r Flaenraglen Waith. Drwy godi dwylo 

cytunwyd yn unfrydol ar hyn. 
 

PENDERFYNWYD nodi Blaenraglen Waith y Cabinet. 
 
 

5. STRATEGAETH SEILWAITH GWYRDD CAERFFILI 
 
 Roedd yr adroddiad, a ystyriwyd gan Bwyllgor Craffu yr Amgylchedd a Chynaliadwyedd ar 1 

Hydref 2020, yn ceisio cymeradwyaeth y Cabinet i fabwysiadu Strategaeth Seilwaith Gwyrdd i 
Gaerffili. Roedd y Strategaeth ddrafft, ynghlwm wrth adroddiad y Swyddog, yn crynhoi 
cynnwys y Strategaeth a’r methodolegau oedd ynddi. 

 
 Disgrifiai’r adroddiad yr angen am Strategaeth Seilwaith Gwyrdd i’r Fwrdeistref Sirol a’r 

fethodoleg a ddefnyddiwyd i baratoi’r Strategaeth. Amlinellwyd pob cam yn y broses a 
rhoddwyd templed ar gyfer paratoi cynllun gweithredu integredig 5 mlynedd. Mae gwerth y 
Strategaeth yn gorwedd yn y setiau data sy’n sail iddi, gan fod y rhain yn caniatáu gweithredu 
mwy pwrpasol a gwybodus a fydd yn cynyddu gwerth a chyfraniad llecynnau gwyrdd o fewn y 
Fwrdeistref Sirol. 

 
 Nodwyd na chafodd y Strategaeth ei datblygu mewn gwagle a’i bod yn cyd-asio’n dda gyda 

strategaethau amgylcheddol eraill sydd ar y gweill gan awdurdodau cyfagos a chyrff 
cyhoeddus eraill, yn arbennig Cyfoeth Naturiol Cymru (CNC). Argymhellwyd y dylid 
cymeradwyo’r Strategaeth fel yr arf datblygu a rheoli Mannau Gwyrdd creiddiol ar gyfer 
Cyngor Bwrdeistref Sirol Caerffili. 

 
 Diolchodd y Cabinet i’r Swyddog am yr adroddiad ac wedyn cafwyd trafodaeth. 
 
 Nodwyd fod trigolion, o ganlyniad i’r pandemig parhaus, wedi bod yn defnyddio mannau 

gwyrdd y Fwrdeistref Sirol yn amlach, felly bod rhaid arddel strategaeth hyblyg, a gwarchod 
mannau gwyrdd. 

 
 Holodd Aelod Cabinet am y cydweithio rhwng Cyngor Caerffili a’r Awdurdodau Lleol cyfnesaf 

o safbwynt eu Strategaethau Mannau Gwyrdd. Eglurodd swyddogion fod gan bob awdurdod 
lleol cyffiniol ei strategaeth ei hun, rhai wedi mabwysiadu model Lloegr, yr un fath â Chaerffili, 
ac eraill wedi dewis model Cyfoeth Naturiol Cymru, ond pob un yn rhannu’r un nod ac felly’n 
addas ar gyfer cydweithio a sicrhau dulliau mwy llyfn a diwnïad.  

 
 Gofynnodd Aelod Cabinet am fwy o wybodaeth am dwf blodau gwyllt, a gynyddodd ac a 

anogwyd yn ystod y cyfnod clo cynnar mewn llawer ardal, gan hybu peillio a’r boblogaeth 
wenyn. Eglurodd Swyddogion fod Grid Gwyrdd Gwent yn cynnwys system parthau a gynigir 
mewn ardaloedd ar draws y Fwrdeistref Sirol a fydd yn cynnwys parthau lle torrir y glaswellt 
yn aml, parthau lle na thorrir o gwbl er mwyn hybu twf blodau gwyllt a pharth arall lle ceir 
cyfuniad o’r ddau ddull. 

 
 Nododd y Prif Weithredwr fod yna asedau gwyrdd sylweddol o fewn y Fwrdeistref Sirol, gan 

gynnwys parciau gwledig, tir amaeth a thir comin, a bod llawer ohonynt wedi cael defnydd 
mawr yn ystod y pandemig, gan roi manteision iechyd sylweddol i ddefnyddwyr, yn gorfforol 
ac yn  feddyliol. Mae’r mannau gwyrdd hyn hefyd yn cynnig manteision eraill, er enghraifft, 
cymdeithasol, economaidd ac amgylcheddol, cyfrannu at y strategaeth gymunedol a 
buddsoddiadol, a manteision masnachol. O ganlyniad, gellir canfod cyllid fel rhan o raglen y 
Fargen Ddinesig, a Thasglu’r Cymoedd, i wella a chynnal yr ased unigryw hwn. 

 
 Dymunai’r Cyfarwyddwr Cymunedau Dros Dro nodi fod Cyfoeth Naturiol Cymru wedi anfon 

gair yn amlygu’r posibilrwydd o ailagor Ffordd Fforest Cwmcarn yn y gwanwyn, fydd yn 
gaffaeliad pellach i’r portffolio asedau awyr agored ac i’r Fwrdeistref Sirol.  



  

Wedi ystyried a thrafod, cynigiwyd ac eiliwyd y dylid cymeradwyo’r argymhelliad yn yr 
adroddiad. Trwy bleidlais electronig, cytunwyd ar hyn yn unfrydol. 

 
PENDERFYNWYD, am y rhesymau a roddwyd yn Adroddiad y Swyddog, gymeradwyo 
Strategaeth Seilwaith Gwyrdd Caerffili, oedd ynghlwm wrth yr adroddiad, a’i defnyddio 
fel y ddogfen ganllawiau graidd ar gyfer datblygu a rheoli Mannau Gwyrdd o fewn y 
Fwrdeistref Sirol. 

 
 

6. LLEIHAU, CYNHYRCHU, GWRTHBWYSO, PRYNU (STRATEGAETH 
DATGARBONEIDDIO A CHYNLLUN GWEITHREDU AR GYFER CYNGOR 
BWRDEISTREF SIROL CAERFFILI)  

 
Cyflwynwyd yr adroddiad hwn i’r Pwyllgor Craffu Tai ac Adfywio ar 13 Hydref 2020 ac i 
Bwyllgor Craffu’r Amgylchedd a Chynaliadwyedd ar 27 Hydref 2020, gan roi’r wybodaeth 
ddiweddaraf am y gwaith a wnaed ers 11 Mehefin 2019, pryd y cyflwynwyd adroddiad yn 
amlinellu bwriad y Cyngor i ddatblygu cynllun lleihau carbon a fyddai’n canolbwyntio ar fynd i’r 
afael â’r agenda datgarboneiddio er mwyn i’r Cyngor allu cyflawni ei nod o fod yn net garbon 
niwtral erbyn 2030. 
 
Nodwyd fod Swyddogion, ers Mehefin 2019, wedi llunio Strategaeth Ddatgarboneiddio ddrafft 
fel y prif arf i gyflawni’r amcanion o ran datgarboneiddio. Ategir y strategaeth hon gan Gynllun 
Gweithredu manwl sy’n rhoi gwybodaeth fanylach am ba gamau y gall y Cyngor eu cymryd yn 
y tymor byr, canolig a hir i gyrraedd y nod hwn. Mae hefyd yn cyflwyno Prosbectws Ynni sy’n 
amlinellu darpar brosiectau masnachol a fydd hefyd yn gymorth i gyflawni amcanion. Roedd 
yr adroddiad yn amlinellu’r amserlen a gynigid a cherrig milltir tuag at fabwysiadu/ 
gymeradwyo Strategaeth Ddatgarboneiddio benodol i’r Cyngor. 

 
Nododd y Cabinet y cyflwynwyd adroddiad yn 2019 i Bwyllgor Craffu’r Amgylchedd a 
Chynaliadwyedd ac i’r Cabinet ei hun yn amlinellu’r camau a gymerwyd i arbed ynni a lleihau 
carbon, yn bennaf drwy Strategaeth Lleihau Carbon y Cyngor 2009-2019. Pwysleisiai’r 
adroddiad yr angen am gynllun trosfwaol newydd i helpu’r Cyngor i wireddu ei uchelgeisiau o 
ran ynni Gwyrdd wrth gysoni gwaith yr awdurdod â dyheadau datgarboneiddio Llywodraeth 
Cymru a Phrifddinas-Ranbarth Caerdydd.  
 
Ers hynny, mae swyddogion wedi ymgynghori â nifer o randdeiliaid i ddatblygu Strategaeth 
Ddatgarboneiddio ddrafft i lywio agenda datgarboneiddio’r Cyngor a sicrhau ein bod yn 
cyflawni ein huchelgais allweddol o fod yn garbon-niwtral net erbyn y flwyddyn 2030 ac mae’r 
Cyngor wedi cyhoeddi argyfwng hinsawdd. 
 
Cwblhawyd llunio’r strategaeth yng nghanol y pandemig Covid-19. Ar adeg ysgrifennu hyn, 
nid yw’r gwir gostau economaidd a chymdeithasol i’r Fwrdeistref Sirol yn hysbys. Ond wrth 
inni symud oddi wrth yr ymateb brys cyntaf i ystyried ein hopsiynau ar gyfer adferiad 
economaidd, mae’r potensial gan y strategaeth ynni i chwarae rhan sylweddol o ran helpu 
Bwrdeistref Sirol Caerffili i ymadfer ac ailadeiladu’n gynaliadwy. 

 
Diolchodd y Cabinet i’r Swyddog am yr adroddiad ac wedyn cafwyd trafodaeth. 

 
Dymunai’r Arweinydd gynnwys yn argymhelliad v) yr adroddiad y dylid gwneud argymhellion 
i’r Cabinet a’r Pwyllgorau Craffu lle bo angen. 
 
Gan nodi manylion yr adroddiad, gofynnodd Aelod Cabinet am wybodaeth bellach ynghylch 
goleuo Canolfannau Hamdden a Meysydd Parcio. Eglurodd swyddogion fod hwn yn faes sy’n 
cael ei adolygu ar hyn o bryd, a lle bu’n bosibl, diffoddwyd y goleuadau’n unol â goleuadau 
stryd lleol. Ond lle nad yw’n bosibl diffodd y goleuadau, am resymau yswiriant neu deledu 
cylch cyfyng, mae rhaglen ar waith i osod goleuadau LED mwy effeithlon yn lle’r rhai 
presennol. Nodwyd fod rhaglen fanwl wedi’i datblygu a chytunodd y Swyddogion i’w rhannu 
gyda’r Aelodau. 



  

 
Gofynnodd Aelod Cabinet am grynodeb o’r prosiectau a gyflawnwyd dros yr ychydig 
flynyddoedd diwethaf sy’n cyfrannu at leihau ôl troed carbon y Cyngor. Eglurodd swyddogion 
fod gwaith sylweddol wedi’i wneud dros gyfnod o 10 mlynedd, gan arwain at leihad o 45% 
mewn carbon, yn cynnwys prosiectau fel newid y goleuadau i rai mwy ynni-effeithlon a 
synwyryddion symudiad yn Nhŷ Penallta, yn ogystal â phrosiectau buddsoddi i arbed i roi 
goleuadau newydd mewn canolfannau hamdden ac ysgolion. At hynny, cyflwynwyd rhaglenni 
hyfforddiant ac addysg. Cyflwynwyd paneli solar ffotofoltäig a systemau rheoli ynni yn rhai 
adeiladau corfforaethol, sy’n rheoli eu systemau gwresogi.   

 
Wedi ystyried a thrafod, a chan nodi’r gwelliant i argymhelliad v), cynigiwyd ac eiliwyd y dylid 
cymeradwyo’r argymhelliad yn yr adroddiad. Trwy bleidlais electronig, cytunwyd ar hyn yn 
unfrydol. 

 
PENDERFYNWYD, am y rhesymau a roddwyd yn Adroddiad y Swyddog: - 

 
i) nodi sylwadau’r Pwyllgor Craffu Tai ac Adfywio a Phwyllgor Craffu’r Amgylchedd a 

Chynaliadwyedd, ar y Strategaeth Ddatgarboneiddio ddrafft a’r dogfennau ategol; 
 

ii) mabwysiadu’r Strategaeth Ddatgarboneiddio a’r Cynllun Gweithredu; 
 

iii) cydnabod yr amrediad eang ac amrywiol o weithgareddau y bydd angen i’r Cyngor 
ymgymryd â nhw i gyflawni’r amcanion Datgarboneiddio; 

 
iv) mae’r camau gweithredu, y targedau a’r cynnwys a geir yn y Cynllun Gweithredu 

ategol a’r Prosbectws Ynni yn hyblyg ac fe wnânt ymateb i bwysau allanol a 
chyfleoedd sy’n codi. Yn arbennig, bydd angen adweithio i newidiadau yn 
neddfwriaeth Llywodraeth Cymru a’r Llywodraeth Ganolog; 

 
v) cydnabod y caiff achosion busnes cysylltiedig â phrosiectau’r Prosbectws Ynni eu 

hadolygu gan Fwrdd Prosiectau Adfywio CBSC ac y gwneir argymhellion i’r 
Pwyllgorau Craffu a’r Cabinet lle bo angen. 

 
 
7. SIARTER TEITHIO IACH GWENT 
 

Gofynnai’r adroddiad i’r Cabinet ystyried Siarter Teithio Iach Gwent, a ddatblygwyd gan gyrff 
sector cyhoeddus yng Ngwent dan arweiniad Bwrdd Prifysgol Aneurin Bevan. Mae’r Siarter yn 
dilyn model a ddatblygwyd yn wreiddiol yn ardal Bwrdd Gwasanaethau Cyhoeddus Caerdydd, 
i annog staff ac ymwelwyr i ddefnyddio moddau teithio iach a darparu canolbwynt ar gyfer 
ymdrin â theithio cynaliadwy mewn ffordd gyson. 
 
Nodwyd fod pob corff sector cyhoeddus yng Ngwent a nifer o gyrff eraill sy’n derbyn arian 
cyhoeddus wedi cael cyfle i ymuno â’r Siarter. 
 
Lansiwyd y Siarter yn ffurfiol yn ystod Wythnos Hinsawdd Cymru, 2-6 Tachwedd 2020, ac 
roedd Cyngor Bwrdeistref Sirol Caerffili wedi mynegi eu parodrwydd i fod yn rhan o’r lansiad. 
Roedd yr adroddiad hwn yn cyflwyno’r Siarter yn llawnach i’r Cabinet i ganiatáu ystyried yr 
ymrwymiadau a’r targedau a sut y gallent fod yn berthnasol i waith yr awdurdod lleol. 
 
Mae’r Siarter yn amlinellu nifer o ymrwymiadau a phedwar targed ar gyfer 2020-2023. Mae’r 
amserlen yr un fath â chynllun llesiant Bwrdd Gwasanaethau Cyhoeddus Caerffili a Chynllun 
Corfforaethol y Cyngor. 
 
Cydweithiodd partneriaid ar draws Gwent i ddatblygu’r ymrwymiadau, sy’n ymdrin â’r 
meysydd canlynol: 
 

 Cyfathrebu ac arweiniad 



  

 Cerdded, seiclo a chludiant cyhoeddus  

 Gweithio ystwyth 

 Cerbydau allyriadau isel iawn 
 

Gwnaed arolwg sylfaen ymysg y staff sy’n gweithio yn rhanbarth Gwent ym mis Chwefror 
eleni a chafwyd 669 ymateb gan weithwyr Caerffili, allan o 4,373 ar draws y rhanbarth i gyd. 
 
Defnyddiwyd yr arolwg sylfaen i osod pedwar targed: 
 

 Lleihau canran y teithiau i’r gwaith ac oddi yno sy’n digwydd mewn car o 87% i 77% 

 Cynyddu canran y staff sy’n defnyddio cludiant cyhoeddus i deithio i’r gwaith ac oddi 
yno o 3% i 8%. 

 Cynyddu canran y staff sy’n gweithio gartref am ddiwrnod neu ragor bob wythnos o 
14% i 25% 

 Cynyddu canran y cerbydau allyriadau isel iawn a ddefnyddir yn ystod y dydd o <1% i 
5% 

 
Bwriedir cynnal yr arolwg bob blwyddyn i fesur y datblygiad. 
 
Nodwyd fod Cyngor Bwrdeistref Sirol Caerffili wedi ymrwymo ers tro byd i fentrau cludiant a 
theithio cynaliadwy i’w staff a’n bod eisoes wedi gweithredu llawer o argymhellion y Siarter. 
Yn fwyaf diweddar, mae’r Cabinet wedi ymrwymo i ddarparu seilwaith gwefru cerbydau trydan 
i gerbydau fflyd y Cyngor. Mae patrymau gweithio staff wedi newid yn sylweddol oherwydd y 
pandemig a gwneir mwy o ddefnydd o delegynadledda, mae mwy o staff yn gweithio heb 
ddod i’r swyddfa ac mae llai o deithio yn ôl ac ymlaen i gyfarfodydd. Gan i’r targedau gael eu 
datblygu ar ddechrau eleni, efallai y bydd angen eu haddasu i adlewyrchu’r newid ym 
mhatrymau gweithio. Fodd bynnag, ddylai hyn ddim effeithio ar ymrwymiad yr awdurdod lleol i 
egwyddorion y Siarter. 
 
Diolchodd y Cabinet i’r Swyddog am yr adroddiad ac wedyn cafwyd trafodaeth. 
 
Wrth nodi’r adroddiad, gofynnodd Aelod Cabinet am wybodaeth bellach ynghylch y cynlluniau 
i hyrwyddo’r Siarter o fewn y Cyngor. Eglurodd Swyddogion fod yr Uned Gyfathrebu’n 
awyddus i gael mewnbwn, gan hyrwyddo dulliau i godi ymwybyddiaeth ar draws y gweithlu. 
Yn ogystal, roedd Swyddog Datblygu Polisi Cynaliadwy newydd ei benodi, fydd yn gyfrifol am 
y siarter teithio iach ymhlith pethau eraill, a gwneir gwaith i hyrwyddo Eiriolwyr ymysg y 
gweithlu. 
 
Gofynnodd Aelod Cabinet am wybodaeth bellach am y defnydd o’r Beic Trydan a roddwyd i 
Gaerffili gan ei Sir efeilliol, Ludwigsburg. Atebodd Swyddogion fod y beic yn dal ar gael fel 
rhan o’r system rhannu beiciau, ond bod rhai o’r beiciau’n cael eu defnyddio ar hyn o bryd gan 
yr adran Cefn Gwlad. Cafwyd cadarnhad gan yr adran Adnoddau Dynol y caiff y Cynllun 
Seiclo i’r Gwaith ei ehangu cyn bo hir i helpu staff i brynu beiciau trydan. 
 
Ychwanegodd y Prif Weithredwr fod y pandemig wedi newid y ffordd rydym bellach yn 
gweithio ac wedi rhoi cyfle i fwrw ymlaen â nifer o bolisïau, gan gynnwys Gweithio Ystwyth, 
sydd i gyd yn gwneud y Cyngor yn fwy cynaliadwy ac yn gweithio tuag at fod yn garbon 
niwtral. Mae’n hollbwysig felly i’r ffyrdd newydd hyn o weithio a’r polisïau o’u cwmpas gael eu 
sefydlu fel mai dyma’r ffordd ‘normal’ newydd o wneud pethau. Bu gostyngiad sylweddol yng 
nghyfanswm y milltiroedd a deithir yn sgil y pandemig wrth i lawer o staff weithio o’u cartrefi, a 
gwnaed nifer o benderfyniadau yn y Cabinet, gan gynnwys cyflwyno cerbydau trydan i’r fflyd, 
hyrwyddo cerbydau trydan i’r staff, a’r rhain i gyd yn cyfrannu at y nod cyffredinol o ddod yn 
garbon niwtral.  

 
Wedi ystyried a thrafod, cynigiwyd ac eiliwyd y dylid cymeradwyo’r argymhelliad yn yr 
adroddiad. Trwy bleidlais electronig, cytunwyd ar hyn yn unfrydol. 

 



  

PENDERFYNWYD, am y rhesymau a roddwyd yn Adroddiad y Swyddog, fod Cyngor 
Bwrdeistref Sirol Caerffili’n mabwysiadu Siarter Teithio Iach Gwent a bod yr awdurdod 
lleol yn cefnogi’r ymrwymiadau a’r targedau. 

 

 
8. GWAREDU TIR YM MAES PARCIO CRESCENT RD, CAERFFILI 
 

Roedd yr adroddiad yn ceisio cymeradwyaeth y Cabinet i werthu tir ym maes parcio Crescent 
Road, Caerffili, i ddatblygwyr er mwyn hwyluso datblygiad cynllun preswyl yn anelu at bobl 
dros 55 oed ar safle diffaith Llys Ifor. Bydd y datblygiad yn cynnwys cymysgedd o fflatiau un a 
dwy ystafell wely ynghyd â chyfleuster gorffwys/lles i yrwyr bws a lle at ddefnydd siop/bwyty ar 
y llawr gwaelod. Mae’r tir y gofynnir am ei ryddhau’n mesur tua 268m2. 
 
Mae’r adroddiad yn gofyn i’r Cabinet gymeradwyo rhyddhau tir o eiddo’r Cyngor ar ymyl 
ddwyreiniol maes parcio Crescent Rd, Caerffili (gweler Atodiad 1), i ddatblygwyr sydd biau tir 
nesaf ato yn Llys Ifor. Maen nhw angen y tir i greu digon o le parcio i ganiatáu i’r datblygiad 
arfaethedig yn Llys Ifor fynd yn ei flaen. 
 
Mae perchnogion presennol adeilad Llys Ifor yn awyddus i’w ddymchwel a chodi datblygiad tai 
newydd i bobl hŷn i’w gwerthu ar y farchnad agored. Wedi trafod gyda’r Cyngor, mae’r 
datblygwr yn barod i ddarparu cyfleuster bach i yrwyr bws yn yr adeilad newydd ac efallai lle i 
uned siop/caffi A3 ar lawr gwaelod y datblygiad, yn wynebu’r castell. 
 
Mae’r datblygwr yn awyddus i fwrw ymlaen â’r datblygiad hwn ond mae angen y tir sydd ym 
mherchnogaeth y Cyngor er mwyn darparu’r llefydd parcio angenrheidiol i’r cynllun. 
 
Diolchodd y Cabinet i’r Swyddog am yr adroddiad ac wedyn cafwyd trafodaeth. 
 
Roedd y Cabinet hefyd yn falch o nodi bod y caffi a’r cyfleusterau i yrwyr bws wedi’u cynnwys. 
Byddant yn gyfleusterau y mae mawr eu hangen ynghanol y dref er mwyn hyrwyddo 
twristiaeth i’r ardal.   
 
Wedi ystyried a thrafod, cynigiwyd ac eiliwyd y dylid cymeradwyo’r argymhelliad yn yr 
adroddiad. Trwy bleidlais electronig, cytunwyd ar hyn yn unfrydol. 
 

PENDERFYNWYD, am y rhesymau a roddwyd yn Adroddiad y Swyddog: - 
 

i) Cymeradwyo gwaredu tir (268m2) ar ymyl ddwyreiniol maes parcio Crescent Rd, 
Caerffili, i wneud lle ar gyfer ailddatblygiad ehangach adeilad Llys Ifor, fel yr 
amlinellwyd yn Atodiad 1 i Adroddiad y Swyddogion; 
 

ii) Cymeradwyo dirprwyo’r gwaith o bennu telerau gwaredu manwl i’r Pennaeth 
Gwasanaethau Eiddo a’r Pennaeth Adfywio a Chynllunio ar y cyd â’r Aelod 
Cabinet dros yr Amgylchedd ac Isadeiledd. 

 
 
Daeth y cyfarfod i ben am 11.22am. 

 
 
 

Cymeradwywyd a llofnodwyd fel cofnod cywir yn amodol ar unrhyw gywiriadau a wneir yn y 
cyfarfod a gynhelir ar 9 Rhagfyr 2020. 
 

____________________ 
CADEIRYDD 


